
	གྲུབ་པའི་མཐའ་ཐམས་ཅད་དོན་དྲུག་ཏུ་འདུས་པར་འདོད་པས་དོན་དྲུག་པ་ཞེས་ཀྱང་བྱའོ། །དོན་དྲུག་ནི། རྫས་དང༌། ཡོན་ཏན་དང༌། ལས་དང༌། སྤྱི་དང༌། བྱེ་བྲག་དང༌། འདུ་བའོ། །རྫས་ནི་དགུ་སྟེ། བདག་དང༌། དུས་དང༌། ཕྱོགས་དང༌། རྡུལ་དང༌། ནམ་མཁའ་སྟེ་རྟག་པའི་རྫས་ལྔ། ས་ཆུ་མེ་རླུང་སྟེ་མི་རྟག་པའི་རྫས་བཞི་སྟེ་དགུའོ། །
	བདག་ནི་རྟག་པ། གཅིག་པུ། ཐམས་ཅད་ལ་ཁྱབ་པ། ཟ་བ་པོ་ཡིན་པ། བེམས་པོའི་རང་བཞིན་ཏེ་ཁྱད་ཆོས་ལྔ་ལྡན་དུ་འདོད་པ་སྟེ། གཞན་དག་ཀྱང་ནི་འདི་བདག་ཉིད། །འདོད་དང་སྡང་བ་ཡོན་ཏན་ཅན། །རྟེན་དང་ཀུན་འབྱུང་ཟ་བ་པོ། །བདག་ཉིད་བེམས་པོའི་ངོ་བོ་འདོད། །ཅེས་སོ། །
	ཡོན་ཏན་ཉི་ཤུ་རྩ་བཞི་སྟེ། གྲངས་དང༌། བོངས་ཚད་དང༌། ཕྲད་པ་དང༌། བྱེ་བ་དང༌། གཞན་དང༌། གཞན་མ་ཡིན་པ་དྲུག་ནི་དུས་དང་ཕྱོགས་ལ་བརྟེན་པའི་ཡོན་ཏན་དང༌། མིག་གི་བློ་དང༌། རྣ་བའི་བློ་དང༌། སྣའི་བློ་དང༌། ལྕེའི་བློ་དང༌། ལུས་ཀྱི་བློ་དང༌། བདེ་བ་དང༌། སྡུག་བསྔལ་དང༌། འདོད་པ་དང༌། སྡང་བ་དང༌། ཆོས་མ་ཡིན་པ་དང༌། ཆོས་དང༌། འབད་རྩོལ་དང༌། འདུ་བྱེད་པའི་ཤུགས་ཏེ་བཅུ་གསུམ་པོ་བདག་ལ་བརྟེན་པའི་ཡོན་ཏན་དང༌། གཟུགས་མེའི། སྒྲ་ནམ་མཁའི། དྲི་སའི། རོ་ཆུའི། རེག་རླུང་གི་ཡོན་ཏན་ཏེ་འབྱུང་བ་ལྔ་ལ་བརྟེན་པའི་ཡོན་ཏན་ལྔ་སྟེ་ཉི་ཤུ་རྩ་བཞིའོ། །
	ལས་ནི་ལྔ་སྟེ། བརྐྱང་བ་དང༌། བསྐུམ་པ་དང༌། འདེགས་པ་དང༌། འཇོག་པ་དང༌། འགྲོ་བའོ། །
	སྤྱི་ནི་གཉིས་ཏེ་ཁྱབ་པ་དང༌། ཉེ་ཚེ་བའོ། །བྱེ་བྲག་ནི་གསལ་བ་རྣམས་མ་འདྲེས་པ་སྟེ་ཀ་བ་དང་བུམ་པ་བཞིན་ནོ། །འདུ་བ་ལ་ཐ་དད་པ་དང༌། ཐ་མི་དད་པ་གཉིས། ཐ་དད་པ་མགོ་ལ་རྭ་གཉིས་ལྟ་བུ་དང༌། ཐ་མི་དད་པ་དུང་ལ་དཀར་ཟླུམ་ལྟ་བུའོ། །
	བདག་བེམས་པོ་ཡིན་ཀྱང་སྒོ་ལྔའི་ཤེས་པ་ཡོན་ཏན་དུ་འདོད་པས་ཡུལ་འཛིན་པ་དང༌། ངོ་བོ་རྟག་ཀྱང་འབད་པ་དང་འདུ་བ་ཡོན་ཏན་དུ་འདོད་པས་ལུས་ལེན་པ་སོགས་ནུས་ཏེ། བདག་ནི་རྟག་སྟེ་བློ་ནི་འགྲོ། །རྫ་ཆག་བྱི་འཕུར་ཇི་བཞིན་ནོ། །ཞེས་འདོད་དོ། ། 
 ༈ གསུམ་པ་དཔྱོད་པ་བ་ནི། ཁྱབ་འཇུག་ལྷར་འཛིན་ཅིང་རིག་བྱེད་ཚད་མར་འདོད་པའི་ནང་ཚན་ལ། ཁྱབ་འཇུག་གི་ལྟེ་བ་པདྨོའི་སྐྱེ་གནས་ལས་ཚངས་པ་གདོང་བཞི་པ་བྱུང་སྟེ་སྣོད་བཅུད་ཐམས་ཅད་ཚངས་པས་སྤྲུལ་པར་འདོད་པས་ཚངས་པ་བ་དང༌། དེའི་གདོང་བཞི་ལས་སྙན་ངག་དང༌། སྲིད་སྲུང༌། མཆོད་སྦྱིན། ངེས་བརྗོད་དེ་རིགས་བྱེད་ཆེན་པོ་བཞི་རྣམས་སྐྱེས་བུས་མ་བྱས་པར་ཚངས་པས་ཐོག་མ་མེད་པའི་གནས་དྲན་ནས་བརྗོད་པས་རིགས་བྱེད་རྟག་པར་འདོད་པས་རིགས་བྱེད་པ་དང༌། ཁྱབ་འཇུག་གི་བསྟན་བཅོས་བརྡ་སྤྲོད་ངག་གི་འོད་ཟེར་ལ་བརྟེན་པས་བརྡ་སྤྲོད་པ་དང༌། དྲང་སྲོང་བདེན་པའི་སྒོམ་རིམ་ལ་བརྟེན་པས་གསང་བ་པ་དང༌། དྲང་སོང་ངན་སྤོང་གི་རྣམ་དཔྱོད་གསལ་བའི་བསྟན་བཅོས་ལ་བརྟེན་པས་དཔྱོད་པ་བ་དང༌། སྟོན་པ་རྒྱལ་དཔོགས་པའི་རྗེས་སུ་འབྲངས་པས་རྒྱལ་དཔོག་པ་ཞེས་བྱའོ། །
	གཞུང་དེ་དག་གི་རྗེས་སུ་འབྲངས་ནས་དམ་བཅའ་བཅུ་ཁས་ལེན་པ་སྟེ། ལྷ་ཁྱབ་འཇུག་དང༌། རིག་བྱེད་ཚད་མ་དང༌། ཁྲུས་ཀྱི་དག་པ་དང༌། ཡུལ་གྱིས་དག་པ་དང༌། སྲིད་བསྲུང་བས་དག་པ་དང༌། གཡུལ་བསྲུང་བས་དག་པ་དང༌། ཆོས་བསྲུང་བས་དག་པ་དང༌། སྲོག་བསྲུང་བས་དག་པ་དང༌། དངོས་པོ་རྒྱུ་མེད་པ་དང༌། ཤེས་པས་རང་མི་རིག་པ་དང་བཅུའོ། །ཁྱབ་འཇུག་གིས་འགྲོ་བ་འདུལ་བ་ལ་འཇུག་པ་བཅུའི་སྒོ་ནས་སྐྱེས་བུ་ཐམས་ཅད་མཐོ་རིས་ཐར་པ་ལ་བཀོད་པར་འདོད་པ་སྟེ། དེ་ཡང་ལོ་མ་ཅན་གྱི་གསང་ཚིག་ལས། ཉ་དང་རུས་སྦལ་ཕག་རྒོད་དང༌། །ར་མ་ཎ་གཉིས་ནག་པ་དང༌། །མི་ཡི་སེངྒེ་མིའུ་ཐུང་དང༌། །སངས་རྒྱས་ངང་པ་ཅན་དེ་བཅུ། །ཞེས་སོ། །
	རིག་བྱེད་ཚད་མ་ནི་སྔར་བཤད་པ་བཞིན་དང༌། ཁྲུས་ཀྱིས་དག་པ་ནི། སྤྱིར་ཁྲུས་ཀྱིས་ལུས་གཙང་བ་དང༌། ཁྱད་པར་གངྒ་ལ་སོགས་པའི་ཁྲུས་ཀྱིས་སྡིག་པ་དག་སྟེ་མཐོ་རིས་སུ་འགྲོ་བ་དང༌། ཡུལ་གྱིས་དག་པ་ནི། ཀུ་རུའི་ཡུལ་དུ་སྐྱེ་བ་ཐམས་ཅད་དང༌། ཐ་ན་དེའི་རྡུལ་གྱིས་རེག་པས་ཀྱང་མཐོ་རིས་སུ་འགྲོ་བ་དང༌། སྲིད་བསྲུང་བས་དག་པ་ནི། བྲམ་ཟེའི་བརྟུལ་ཞུགས་འཛིན་པས་མཐོ་རིས་སུ་འགྲོ་བ་དང༌། གཡུལ་བསྲུང་བས་དག་པ་ནི། དམག་བྱུང་བའི་ཚེ་རང་ཕྱོགས་རྒྱལ་ན་བསོད་ནམས་གསོག་པས་མཐོ་རིས་སུ་འགྲོ་བ་དང༌། ཆོས་བསྲུང་བས་དག་པ་ནི། བླ་མ་དང་བྲམ་ཟེ་ལ་གནོད་པའི་སྡིག་ཅན་བསད་ན་མཐོ་རིས་སུ་འགྲོ་བ་དང༌། སྲོག་བསྲུང་བས་དག་པ་ནི། མུ་གེས་ཉེན་ནས་འཆི་ལ་ཐུག་ན་བརྐུ་བ་ཆོས་སུ་བཤད་པ་དང༌། དངོས་པོ་རྒྱུ་མེད་པ་ནི། དངོས་པོ་རྒྱུ་རྐྱེན་ལ་མི་ལྟོས་པར་ངོ་བོ་ཉིད་ལས་བྱུང་བ་དང༌། ཤེས་པས་རང་མི་རིག་པ་ནི། བདག་བེམས་པོ་ཡིན་པའི་ཕྱིར་རང་རིག་པར་མི་འདོད་དེ། དཔེར་ན་ཤེལ་བུམ་དུ་མར་མེ་བཅུག་པ་ལྟར། རྐྱེན་ཤེས་པ་གཞན་གྱིས་རིག་ཅེས་འདོད་དོ། ། 

	དེ་ལ་སྣང་བ་གཟུགས་ཀྱི་གཞི་ནི། བསྟན་དུ་ཡོད་ལ་ཐོགས་པ་དང་བཅས་པ་རྒྱུའི་གཟུགས་ནི་ས་ཆུ་མེ་རླུང་བཞིའོ། །བསྟན་དུ་མེད་ལ་ཐོགས་པ་དང་བཅས་པ་འབྲས་བུའི་གཟུགས་ནི་དབང་པོ་ལྔ་དང༌། ཡུལ་ལྔ་སྟེ་བཅུ། དེའི་སྟེང་དུ་བསྟན་དུ་མེད་ལ་ཐོགས་པ་མེད་པ་རྣམ་པར་རིག་བྱེད་མ་ཡིན་པའི་གཟུགས་དང་བཅུ་གཅིག་གོ །རྣམ་པར་རིག་བྱེད་མ་ཡིན་པ་ནི་མཛོད་ལས། རྣམ་རིག་མིན་རྣམ་གསུམ་ཞེས་བརྗོད། །སྡོམ་དང་སྡོམ་པ་མིན་དང་གཞན། །ཞེས་པ་ལྟར། གཉིད་དང་སེམས་མེད་པའི་གནས་སྐབས་སུའང་དམ་བཅའི་དབང་གིས་དགེ་དང་མི་དགེ་རྒྱུན་ཆགས་སུ་འབྱུང་བའི་སྡོམ་པ་དང༌། སྡོམ་པ་མ་ཡིན་པ་དང༌། དམ་བཅའ་བ་མེད་པ་ལུང་མ་བསྟན་བར་མས་བསྡུས་པ་གསུམ་འབྱུང་བ་སྟེ། སྔ་མ་ལས། གཡེང་དང་སེམས་མེད་པ་ཡི་ཡང༌། །དགེ་དང་མི་དགེ་རྗེས་འབྲེལ་གང༌། །འབྱུང་བ་ཆེ་རྣམས་རྒྱུར་བྱས་པ། །དེ་ནི་རྣམ་རིག་བྱེད་མིན་བརྗོད། །ཅེས་པ་ལྟར། ལུས་སྤྱི་ལ་ཁྱབ་པ་འབྱུང་བཞིའི་རྡུལ་དང༌། ཁ་དོག་དྲི་རོ་རེག་བྱའི་རྡུལ་བཞི་སྟེ་རྡུལ་རྫས་བརྒྱད་དང༌། ལུས་ཀྱི་དབང་པོ་ལ་དེ་ཉིད་ཀྱི་རྡུལ་དང་དགུ་གནས་ལ། མིག་ལ་སོགས་པའི་དབང་པོ་གཞན་ལ་དགུ་པོ་དེའི་སྟེང་དུ་དབང་པོ་རང་རང་གི་རྡུལ་དང་བཅུ་གནས་པ་གཟུགས་ལ་བརྟེན་པས་གཟུགས་ཞེས་བརྗོད་དོ། །དེ་ཡང་རྡུལ་ཕྲ་རབ་གཉེན་པོས་བཅོམ་པ་དང༌། རིགས་པས་གཞིག་སྟེ་བསལ་ཡང་རྡུལ་ཕྲ་རབ་ཏུ་འཛིན་པའི་བློ་མི་འདོར་བར་ཡོད་པ་ནི་དོན་དམ་བདེན་པའི་མཚན་ཉིད་དང༌། རགས་པ་གཉེན་པོས་བཅོམ་པ་དང༌། ཆའི་དབྱེ་བས་དེར་འཛིན་པའི་བློ་འདོར་དུ་ཡོད་པ་ནི་ཀུན་རྫོབ་བདེན་པའི་མཚན་ཉིད་དེ། མཛོད་ལས། གང་ལ་བཅོམ་དང་བློ་ཡིས་གཞན། །བསལ་ན་དེ་བློ་མི་འཇུག་པ། །བུམ་ཆུ་བཞིན་དུ་ཀུན་རྫོབ་ཏུ། །ཡོད་དེ་དོན་དམ་ཡོད་གཞན་ནོ། །ཞེས་སོ། །
	གཙོ་བོ་སེམས་ཀྱི་གཞི་ནི། མིག་ལ་སོགས་པའི་དབང་པོ་ལྔས་ཡུལ་ལྔ་མཐོང་བ་ན། རྣམ་ཤེས་ལྔས་མཐོང་རྟེན་གྱི་དོན་གྱི་ངོ་བོ་ཙམ་རིག་པ་ཡིན་ལ། ཡིད་ཀྱི་རྣམ་པར་ཤེས་པས་མཐོང་རྟེན་ལས་འདས་པའང་རིག་པ་ཡིན་ནོ། །འོ་ན་རྣམ་ཤེས་ཐོགས་མེད་ཡིན་པས་སྒྲིབ་པའི་བར་དུ་ཆོད་པའང་མཐོང་བར་ཐལ་ཞེ་ན། དེ་ཉིད་ལས། མིག་གིས་གཟུགས་རྣམས་མཐོང་རྟེན་བཅས། །དེ་ལ་བརྟེན་པའི་རྣམ་ཤེས་མིན། །གང་ཕྱིར་བར་དུ་ཆོད་པའི་ཕྱིར། །གཟུགས་རྣམས་མཐོང་བ་མིན་ཕྱིར་རོ། །ཞེས་སོ། །
	འཁོར་སེམས་བྱུང་གི་གཞི་ནི། དོན་གྱི་ཁྱད་པར་འཛིན་པ་ལྔ་བཅུ་རྩ་གཅིག་སྟེ། རེག་པ་དང༌། ཡིད་ལ་བྱེད་པ་དང༌། ཚོར་བ་དང༌། འདུ་ཤེས་དང༌། སེམས་པ་སྟེ་ཀུན་ཏུ་འགྲོ་བ་ལྔ་དང༌། འདུན་པ་དང༌། མོས་པ་དང༌། དྲན་པ་དང༌། ཏིང་ངེ་འཛིན་དང༌། ཤེས་རབ་སྟེ་ཡུལ་སོ་སོར་ངེས་པ་ལྔ་དང༌། དད་པ་དང༌། ངོ་ཚ་ཤེས་པ་དང༌། ཁྲེལ་ཡོད་པ་དང༌། མ་ཆགས་པ་དང༌། ཞེ་སྡང་མེད་པ་དང༌། གཏི་མུག་མེད་པ་དང༌། བརྩོན་འགྲུས་དང༌། ཤིན་ཏུ་སྦྱངས་པ་དང༌། བག་ཡོད་པ་དང༌། བཏང་སྙོམས་དང༌། རྣམ་པར་མི་འཚེ་བ་སྟེ་དགེ་བའི་སེམས་བཅུ་གཅིག་དང༌། འདོད་ཆགས་དང༌། ཁོང་ཁྲོ་དང༌། ང་རྒྱལ་དང༌། མ་རིག་པ་དང༌། ལྟ་བ་དང༌། ཐེ་ཚོམ་སྟེ་རྩ་བའི་ཉོན་མོངས་པ་དྲུག་དང༌། ཁྲོ་བ་དང༌། ཁོན་དུ་འཛིན་པ་དང༌། འཆབ་པ་དང༌། འཚིག་པ་དང༌། ཕྲག་དོག་དང༌། སེར་སྣ་དང༌། སྒྱུ་དང༌། གཡོ་དང༌། རྒྱགས་པ་དང༌། རྣམ་པར་འཚེ་བ་དང༌། ངོ་ཚ་མེད་པ་དང༌། ཁྲེལ་མེད་པ་དང༌། རྨུགས་པ་དང༌། རྒོད་པ་དང༌། མ་དད་པ་དང༌། ལེ་ལོ་དང༌། བག་མེད་པ་དང༌། བརྗེད་ངས་པ་དང༌། རྣམ་པར་གཡེང་བ་དང༌། ཤེས་བཞིན་མ་ཡིན་པ་སྟེ་ཉེ་བའི་ཉོན་མོངས་པ་ཉི་ཤུ་དང༌། གཉིད་དང༌། འགྱོད་པ་དང༌། རྟོག་པ་དང༌། དཔྱོད་པ་སྟེ་གཞན་འགྱུར་བཞི་དང་ཐམས་ཅད་བསྡོམས་པས་ལྔ་བཅུ་རྩ་གཅིག་གོ །
	དེ་དག་ཀྱང་རང་རང་གི་རྣམ་པར་ཤེས་པ་དང་ལྷན་ཅིག་ཡུལ་གཅིག་ལ་འཇུག་པས་དམིགས་པ་མཚུངས་པ་དང༌། རྣམ་པ་འདྲ་བར་དཔྱོད་པས་རྣམ་པ་མཚུངས་པ་དང༌། དུས་གཅིག་ཏུ་སྐྱེ་བས་དུས་མཚུངས་པ་དང༌། དབང་པོ་གཅིག་ལ་བརྟེན་པས་རྟེན་མཚུངས་པ་དང༌། རྫས་རེ་རེ་བར་མཉམ་པས་རྫས་མཚུངས་པ་སྟེ་མཚུངས་པ་ལྔའི་སྒོ་ནས་མཚུངས་པའོ། །དེ་ཡང་དབང་པོས་དོན་ལ་བལྟས་པའི་ཚེ་རྣམ་ཤེས་ཀྱི་དོན་རྟོགས་པ་ལྟར་དེ་དག་གིས་ཀྱང་དོན་གྱི་ཁྱད་པར་རྟོགས་ཏེ། སེམས་དང་སེམས་བྱུང་གཉིས་ཀ་ཡང་དོན་གྱི་རྣམ་པ་མི་འཆར་བས། གཟུང་འཛིན་ཐུག་ཕྲད་དུས་མཉམ་དུ་ངེས་པར་སྐྱེ་སྟེ། སེམས་སེམས་བྱུང་གཉིས་ཀ་ཕྱི་རོལ་རིག་པ་མ་གཏོགས་རང་རིག་པ་མེད་པར་འདོད་དེ། མཛོད་ལས། སེམས་དང་ཡིད་དང་རྣམ་ཤེས་ནི། །དོན་གཅིག་སེམས་དང་སེམས་བྱུང་ནི། །རྟེན་དང་དམིགས་པ་རྣམ་བཅས་དང༌། །མཚུངས་པར་ལྡན་པ་རྣམ་པ་ལྔ། །ཞེས་སོ། །

	བདུན་པ་ནི། མི་ལྡན་པའི་འདུ་བྱེད་ཐོབ་པའི་བྱེ་བྲག་ལས་བྱས་པ་ཆུད་མི་ཟ་བ་བུ་ལོན་གྱི་དཔང་རྒྱ་ལྟ་བུ་ངོ་བོ་ལུང་མ་བསྟན་པ། གཟུགས་དང་སེམས་དང་སེམས་ལས་བྱུང་བ་ལས་རྫས་ཐ་དད་པ། ལས་འགགས་ཀྱང་འབྲས་བུ་སྐྱེད་པར་བྱེད་པ་རྣམ་སྨིན་ཆུད་མི་ཟ་བ་ངོར་གནས་ཏེ། བུ་ལོན་གྱི་ཆགས་ཡིག་མ་བསུབས་པ་བཞིན་ནོ་ཞེས་འདོད་དོ། ། 
 ༈ གཉིས་པ་མདོ་སྡེ་པའི་འདོད་པ་ནི། བསྟན་བཅོས་གང་ཟག་གིས་བྱས་པ་ཡིན་པས་རང་གི་རྟོག་པས་སྦྱར་བའང་སྲིད་པས། སངས་རྒྱས་ཀྱིས་གསུངས་པའི་མདོ་སྡེ་ཚད་མར་གཟུང་ངོ་ཞེས་དེའི་རྗེས་སུ་འབྲངས་པ་ཉན་ཐོས་མདོ་སྡེ་པའི་གྲུབ་མཐའ་བསྡུ་ན་བདུན་ཏེ། སྐྱེད་བྱེད་རྐྱེན་བཞི། སྣང་བ་བློ། ཡུལ་ལྐོག་གྱུར། རྡུལ་བར་མེད། དབང་པོ་ནུས་པ། མི་ལྡན་པ་ཀུན་བཏགས་མྱ་འདས་དངོས་མེད་དོ། །
	དང་པོ་ནི། སྐྱེ་བ་ཐམས་ཅད་རྐྱེན་བཞི་ཅི་རིགས་པ་ལས་སྐྱེ་བ་སྟེ། རྒྱུའི་རྐྱེན། དམིགས་པའི་རྐྱེན། བདག་པོའི་རྐྱེན། དེ་མ་ཐག་པའི་རྐྱེན་ནོ། །དེ་ཡང་འབྲས་བུ་ལ་ཕན་འདོགས་པར་ནུས་པ་ནི་རྒྱུ་རྐྱེན་ནོ། །ཤེས་པའི་ཡུལ་ནི་དམིགས་པའི་རྐྱེན་ནོ། །འབྲས་བུ་ཁྱད་པར་བསྐྱེད་དེ་གེགས་མི་བྱེད་པ་ནི་བདག་པོའི་རྐྱེན་ནོ། །ཤེས་པ་སྔ་མ་འགགས་མ་ཐག་ཏུ་རིགས་འདྲ་ཕྱི་མ་སྐྱེད་པ་ནི་དེ་མ་ཐག་པའི་རྐྱེན་ནོ། །རྒྱུ་ནི་ལྔ་སྟེ། མཚུངས་ལྡན་གྱི་རྒྱུ། ཀུན་ཏུ་འགྲོ་བའི་རྒྱུ། སྐལ་པ་མཉམ་པའི་རྒྱུ། བྱེད་པའི་རྒྱུ། ལྷན་ཅིག་འབྱུང་བའི་རྒྱུ་སྟེ། མཛོད་ལས། རྐྱེན་ནི་བཞི་པོ་དག་ཏུ་གསུངས། །རྒྱུ་ཞེས་བྱ་བ་རྒྱུ་ཡིན་ཏེ། །སེམས་དང་སེམས་བྱུང་སྐྱེས་པ་རྣམས། །ཐ་མ་མི་མཚུངས་དེ་མ་ཐག །དམིགས་པ་ཆོས་རྣམས་ཐམས་ཅད་དོ། །བྱེད་རྒྱུ་ཞེས་བྱ་བདག་པོར་བཤད། །ཅེས་སོ། །བསྐྱེད་ཚུལ་ཡང་སེམས་དང་སེམས་ལས་བྱུང་བ་ཐམས་ཅད་རྐྱེན་བཞི་ལས་སྐྱེས་ཏེ། མིག་ཤེས་ཉིད་ཀྱི་རྒྱུ་ནི་ཤེས་པ་སྔ་མ་ལ་ཤེས་པའི་ས་བོན་ཡོད་པའོ། །དམིགས་པ་ནི་གཟུགས་སོ། །བདག་པོ་ནི་མིག་གོ །དེ་མ་ཐག་པ་ནི་ཤེས་པ་སྔ་མ་འགགས་མ་ཐག་པའོ། །འགོག་པའི་སྙོམས་འཇུག་དང་འདུ་ཤེས་མེད་པའི་སྙོམས་འཇུག་ནི་དམིགས་པའི་རྐྱེན་མ་གཏོགས་གསུམ་ལས་སྐྱེའོ། །གཞན་ལྡན་མིན་འདུ་བྱེད་ཐམས་ཅད་དང་གཟུགས་ཐམས་ཅད་ནི་རྒྱུ་དང་བདག་པོ་གཉིས་ལས་སྐྱེས་ཏེ། བུམ་པའི་རྒྱུ་འཇིམ་པ་དང་བདག་པོ་རྫ་མཁན་བཞིན་ནོ། །དེས་ན་སེམས་ཀྱི་སྐྱེ་བ་དང་གནས་པ་དང་འགགས་པ་ནི་གཟུགས་སོགས་མི་སྣང་སྟེ། མཛོད་ལས། གཞི་ཡི་སེམས་དང་སེམས་བྱུང་རྣམས། །གསུམ་གྱིས་སྙོམས་པར་འཇུག་རྣམས་གཉིས། །གཞན་ནི་གཉིས་པོ་དག་ལས་སྐྱེས། །ཞེས་སོ། །
	གཉིས་པ་ནི། སྤྱིར་ཤེས་པའི་སྣང་ཡུལ་གསུམ་སྟེ། ལྷའི་བསྐྱེད་རིམ་ལྟ་བུ་དོན་སྤྱི་དང༌། ཟླ་བ་གཉིས་སྣང་ལྟ་བུ་མེད་པ་གསལ་བ་དང༌། བུམ་པ་ལྟ་བུ་དོན་རང་མཚན་ནོ། །དེ་ལྟར་རིགས་གསུམ་གྱིས་བསྡུས་པའི་སྣང་ཚད་ཐམས་ཅད་ཤེས་པ་དངོས་ཡིན་ཏེ། རྣམ་བདེན་པ་དང་ཁྱད་པར་མེད་དོ། །
	གསུམ་པ་ནི། དོན་སྤྱི་དང་མེད་པར་གསལ་བ་ནི་དེ་ཉིད་ལས་ལོགས་ན་མེད་དེ། རྟོག་བཅས་དང་རྟོག་མེད་འཁྲུལ་པ་ལ་སྣང་བའི་ཕྱིར་རོ། །མ་འཁྲུལ་པ་ལ་སྣང་བའི་དོན་རང་མཚན་ཐམས་ཅད་དོན་གྱིས་ངེས་པའི་རྣམ་པ་ཡིན་ནོ། །བུམ་པར་སྣང་བ་འདི་ཉིད་བུམ་པ་མ་ཡིན་གྱི་སེམས་ཡིན་ལ། བུམ་པ་ནི་དངོས་སུ་སུས་ཀྱང་མཐོང་མི་སྲིད་པས་བུམ་སྣང་དང་གོ་ས་ཐ་མི་དད་པར་ལྐོག་ན་ཡོད་དོ། །དེས་ན་ཤེས་པས་ཡུལ་རིག་ཅེས་པའང་ཤེས་པ་དངོས་ཀྱིས་ཡུལ་རྗེན་གཅེར་རིག་པ་མ་ཡིན་ཏེ། ཡུལ་བུམ་པ་སྐྱེས་པའི་སྐད་ཅིག་གཉིས་པར་ཤེས་པ་ཉིད་བུམ་པའི་རྣམ་པར་སྐྱེས་ལ། ཤེས་པས་ཤེས་ཡུལ་བཟུང་བ་ཙམ་དུ་རློམས་པ་ཡིན་ཏེ། བུ་ཡིས་ཕ་ཡི་བྱད་མ་བཟུང་ཡང་ཕའི་བྱད་ཅི་འདྲ་བར་སྐྱེས་པ་ལ་ཕའི་བྱད་བཟུང་བར་བརྗོད་པ་བཞིན་ཏེ། རྣམ་འགྲེལ་ལས། དུས་ཐ་དད་པར་ཇི་ལྟར་བཟུང༌། །ཞེ་ན་རིག་པ་ཤེས་པ་ཡིས། །ཤེས་པའི་རྣམ་པར་འཇོག་ནུས་པའི། །རྒྱུ་ཉིད་ལ་ནི་བཟུང་བར་ཤེས། །ཞེས་སོ། །
	བཞི་པ་ནི། རྡུལ་དུ་མ་བསྡུས་ནས་རགས་པ་རྩོམ་པའི་ཚེ། རྡུལ་རྣམས་འབྱར་བ་ནི་མི་རུང་སྟེ། །ཆ་དྲུག་ཏུ་འགྱུར་བའི་ཕྱིར་དང༌། བསྐོར་བ་བར་དང་བཅས་པའང་མི་རུང་སྟེ་སྣང་མུན་གྱི་རྡུལ་དང་འབྱར་བའི་ཕྱིར་རོ། །དེས་འབྱར་ལ་མ་རེག་པར་གནས་ཏེ། བར་མེད་པས་འབྱར་ལ་ངོས་ཆ་རེག་པ་མེད་པས་མ་རེག་པའོ། །
	ལྔ་པ་ནི། དབང་པོ་རྫས་ལྐོག་ན་མེད་ཀྱི་མིག་གིས་རྣམ་ཤེས་བསྐྱེད་ནུས་པའི་ཕྱིར་དང༌། སྐྱེས་ཙམ་ན་དབང་དོན་འཛིན་པའི་ཡུལ་ཤེས་དང་མིག་ཤེས་དམིགས་པའི་རང་རིག་གཉིས་ཀྱིས་ནུས་པའི་ཕྱིར་རོ། །
	དྲུག་པ་ནི། སྐྱེ་འཇིག་ལ་སོགས་པ་མི་ལྡན་པའི་འདུ་བྱེད་རྣམས་གཟུགས་དང་སེམས་ལས་བྱུང་བ་གསུམ་ལས། དེ་ཉིད་དང༌། གཞན་ཉིད་དང༌། གཉིས་ཀ་བཀག་ཙམ་གྱིས་ཁེགས་པས། ཀུན་བཏགས་ཡིན་ཏེ་རི་བོང་གི་རྭ་ལྟར་མིང་ཙམ་དུ་སོང་བའི་ཕྱིར་རོ། །

	བདེན་པ་གཉིས་ཀྱི་སྒོ་ནས་ཕྱེ་ན། ཀུན་བརྟགས་ཀུན་རྫོབ་བདེན་པ་དང༌། གཞན་དབང་ཆོས་ཅན་དོན་དམ་དང༌། ཡོངས་གྲུབ་ཆོས་ཉིད་ཀྱི་དོན་དམ་དང༌། དངོས་པོ་ལ་དང་པོ་གཉིས་ཀུན་རྫོབ་དང༌། ཕྱི་མ་དོན་དམ་དུ་གནས་སོ། །
	དྲང་ངེས་ཀྱི་སྒོ་ནས་ཕྱེ་ན། སེམས་དང་སེམས་བྱུང་ལ་བདག་དང་ཆོས་ཀྱིས་སྟོང་པར་གསུངས་པ་ཐམས་ཅད་ངེས་དོན་དང༌། བདག་དང་གཟུགས་ཡོད་པར་གསུངས་པ་དང༌། ཡང་དག་པར་ཅི་ཡང་མེད་པར་གསུངས་པ་ཐམས་ཅད་དྲང་དོན་ནོ། །
	དགོངས་པའི་སྒོ་ནས་ཕྱེ་ན། ཆོས་ཐམས་ཅད་ངོ་བོ་ཉིད་མེད་པར་གསུངས་པ་ཐམས་ཅད་ཀུན་བརྟགས་ཀྱི་མཚན་ཉིད་མེད་པར་དགོངས་པ་དང༌། གཞན་དབང་ལ་རང་ལས་སྐྱེ་བའི་ངོ་བོ་མེད་པ་ལ་དགོངས་པ་དང༌། ཡོངས་གྲུབ་ལ་དོན་དམ་པར་དངོས་པོའི་ངོ་བོ་མེད་པ་ལ་དགོངས་པའོ། །
	གཞན་ཡང་རྣམ་ཤེས་མེད་པར་གསུངས་པ་ཡང༌། ཀུན་བཏགས་ཀྱི་རྣམ་ཤེས་ལ་དགོངས་པ་དང༌། མ་སྐྱེས་པ་དང་མ་འགགས་པར་གསུངས་པ་ཡང༌། རྒྱུ་རྐྱེན་རེ་རེ་བ་དང་ཚོགས་པ་ཁོ་ན་ལས་མི་སྐྱེས་བར་དགོངས་པ་དང༌། ཆོས་ཐམས་ཅད་བརྗོད་དུ་མེད་ཅེས་གསུངས་པ་ཡང༌། སོ་སོ་རང་རིག་པའི་ཡེ་ཤེས་ཀྱི་སྤྱོད་ཡུལ་ལ་དགོངས་པ་དང༌། ཆོས་ཐམས་ཅད་སྤྲོས་དང་བྲལ་ཞེས་གསུངས་པ་ཡང༌། སྒྲ་རྟོག་གི་ཡུལ་མ་ཡིན་པ་ལ་དགོངས་པ་དང༌། ཆོས་ཐམས་ཅད་སྒྱུ་མ་ལྟ་བུ་ཞེས་གསུངས་པ་ཡང༌། རྐྱེན་ལ་ལྟོས་པ་དང་གཟུང་འཛིན་དུ་སྣང་བ་ལ་དགོངས་པའོ། །
	དེས་ན་ཆོས་ཐམས་ཅད་སྟོང་པ་ཉིད་ཅེས་རྣམ་པར་གཞག་པ་ཡང༌། རིག་པ་ཁོ་ན་ལ་འཐད་ཀྱི་རང་སྟོང་པ་ལྟ་བུ་གཟུགས་རང་གིས་སྟོང་པ་ལ་མ་ཡིན་གྱི། ཀ་བ་ལ་སོགས་པ་གཞན་གྱིས་སྟོང་པ་ལ་བརྗོད་པས། གཞན་དབང་སེམས་དང་སེམས་བྱུང་འདི་སྟོང་ངོ་ཞེས་བརྗོད་ཀྱི། དགག་བྱ་གང་གིས་སྟོང་ན་བདག་དང་ཆོས་སུ་སྒྲོ་འདོགས་པའི་གཟུང་འཛིན་གཉིས་ཀྱིས་སྟོང་པ་ཡིན་གྱི། ཅི་ཡང་མེད་པ་ལ་ནི་དགག་གཞི་མེད་པས་སྟོང་པའི་ཐ་སྙད་ཙམ་ཡང་བརྗོད་དུ་མི་རུང་ངོ་ཞེས་འདོད་དོ། ། 
	༈ གཉིས་པ་སོ་སོར་བཤད་པ་ལ་གཉིས། རྣམ་བདེན་པ་དང༌། རྣམ་རྫུན་པའོ། །དང་པོ་ལ་གསུམ། ཤེས་རྣམ་སོ་སོ་བ། རྣམ་པའི་གྲངས་རྙེད་པ། སྣ་ཚོགས་གཉིས་མེད་པའོ། །
	དང་པོ་ནི། དོན་དུ་སྣང་བ་ཉིད་ཤེས་པ་ཡིན་མོད་ཀྱི། འོན་ཀྱང་གཟུང་ཆར་སྣང་བ་ཤེས་པས་ཞེན་པ་ལས་ཐ་དད་པར་སྐྱེས་ཏེ། དཔེར་ན་སྒོ་ང་བཙོས་པས་སེར་པོ་དང་དཀར་པོ་ཐད་ཀར་ཡོད་པ་ལྟར། སྔོ་སྣང་དང་སྔོ་འཛིན་གྱི་ཤེས་པ་ཐད་ཀར་ཆ་གཉིས་སུ་བདེན་པར་འདོད་པའོ། །
	གཉིས་པ་ནི། དོན་སྣང་ཇི་ཙམ་རྣམ་པ་ལ་དབྱེ་བ་ཞུས་པ་ལྟར། ཤེས་པ་ཡང་རྣམ་པའི་གྲངས་ཇི་སྙེད་པར་ནུས་ཏེ། དཔེར་ན་སོ་མོ་ལྔ་ཤེས་པའི་རྫས་ལྔ་སོ་སོར་ཡོད་ཀྱི། རྣམ་པ་མང་པོ་ཤེས་པ་གཅིག་ལ་སྣང་མི་སྲིད་པར་འདོད་དོ། །
	གསུམ་པ་ནི། བརྟན་གཡོ་ལ་སོགས་པ་སྣང་ངོ་ཅོག་ཤེས་པ་གཅིག་ལ་སྣང་ཞིང་འཆར་བར་ནུས་ཏེ། དཔེར་ན་མེ་ལོང་གཅིག་ལ་གཟུགས་བརྙན་དུ་མ་སྣང་བ་ལྟར། ཚོགས་པ་དུ་མ་སྣང་ཡང་ཤེས་པ་གཅིག་གི་སྣང་བའོ་ཞེས་འདོད་དོ། ། 
 ༈ གཉིས་པ་རྣམ་རྫུན་པ་ལའང་གཉིས། དྲི་བཅས་དང༌། དྲི་མེད་དོ། །དང་པོ་ནི། སྣང་བ་ཐམས་ཅད་དོན་དང་ཤེས་པ་གང་ཡང་མ་ཡིན་ཏེ། གཟུང་སྣང་རྫུན་པ་དང་དེ་འཛིན་མ་གྲུབ་པ་དང༌། གཟུང་འཛིན་གཉིས་མེད་ཀྱི་ཤེས་པ་རང་གསལ་དོན་དམ་དུ་ཡོད་པ་དང༌། རྒྱུ་སེམས་ཅན་གྱི་དུས་ནའང་ཚོགས་བརྒྱད་དོན་དམ་དུ་ཡོད་པར་འདོད་ཅིང་འབྲས་བུ་སངས་རྒྱས་ཀྱི་དུས་ན་སྣོད་བཅུད་ཐམས་ཅད་གསལ་བར་སྣང་བར་འདོད་དོ། །
	གཉིས་པ་ནི། རྒྱུ་སེམས་ཅན་གྱི་དུས་ན་ཚོགས་བདུན་གློ་བུར་བའི་ཤེས་པ་ཀུན་རྫོབ་ཡིན་ལ། ཀུན་གཞི་རྣམ་ཤེས་འཕེལ་འགྲིབ་དང་འཛིན་སྟངས་མི་མཐུན་པ་མེད་པས་རང་བཞིན་གཉུག་མའི་ཤེས་པ་ཞེས་དོན་དམ་དང༌། འབྲས་བུ་སངས་རྒྱས་ཀྱི་ས་ནའང་འཁྲུལ་པའི་དོན་སྣང་ཐམས་ཅད་རྒྱུན་ཆད་ནས། སེམས་ལས་གཞན་ཅི་ཡང་མི་སྣང་ཞིང་རང་རིག་རང་གསལ་ཙམ་དུ་གནས་པ་དང༌། དེའི་མཐུ་ལས་དངོས་ལ་མེད་ཀྱང་གདུལ་བྱའི་ངོར་སྣོད་བཅུད་ཐམས་ཅད་མཁྱེན་པ་དང༌། ཆོས་གསུངས་པ་དང༌། དོན་མཛད་པར་སྣང་ངོ་ཞེས་འདོད་དོ། ། 
 ༈ གཉིས་པ་དབུ་མ་པའི་གྲུབ་མཐའ་ལ་གཉིས། རང་རྒྱུད་པ་དང༌། ཐལ་འགྱུར་བའོ། །དང་པོ་ལ་གཉིས། རང་རྒྱུད་འོག་མ་དང༌། གོང་མའོ། །

